(प्रथम प्रकाशित १९९४ ई.)
इन्द्राणी
टिप्पणी : अथर्ववेद १५.६.२०(तैत्तिरीय ब्राह्मण ३.५.१३.३ भी द्रष्टव्य) में दिति – अदिति तथा इडा – इन्द्राणी युगलों का उल्लेख आता है । इसका अर्थ होगा कि जो सम्बन्ध दिति और अदिति में है, वही इडा और इन्द्राणी में भी होना चाहिए । इडा खण्डित मानव व्यक्तित्व की शक्ति है तो इन्द्राणी अखण्डित देव व्यक्तित्व की । पौराणिक साहित्य में इस तथ्य को इन्द्राणी देवी के वाहन ऐरावत के रूप में चित्रित किया गया है । इस आधार पर वराह पुराण के इस कथन की भी व्याख्या हो जाती है कि इन्द्राणी मत्सर का रूप है । इडा आनन्द है, मद है । मद से अगली अवस्था मत्सर(सात्विक रूप) की आती है । 

तैत्तिरीय संहिता २.२..१ आदि में सार्वत्रिक रूप से इन्द्राणी को सेना की देवता कहा गया है । वह सेना का शंसन(संश्यति) करने वाली है, तैत्तिरीय संहिता १.७.१३.१ के सायण भाष्य के अनुसार सेना को स्वकार्यक्षम बनाने वाली, उसे तीक्ष्ण बनाने वाली है । सेना की व्युत्पत्ति निम्न स्तर पर सिनोति इति सेना, अर्थात् जो बांधने वाली है वह, के रूप में की जाती है । हमारी इन्द्रियां भी सेनी हो सकती हैं जो अपने कार्य में अक्षम हैं, अतः हमें बांधती हैं । तैत्तिरीय ब्राह्मण २.४.२.७ में धनंजया, विश्वव्यचा, अदिति आदि विशेषणों वाली पृथिवी को सेना कहा गया है । यह सेना की उच्च स्थिति हो सकती है जिसकी व्युत्पत्ति स – इनः, ईश्वर सहित, के रूप में करते हैं । तैत्तिरीय संहिता १.१.२.२ तथा तैत्तिरीय ब्राह्मण ३.२.१.७ में बर्हि आहरण कर्म में बर्हि को रस्सी से बांधते समय कहा गया है कि जो रस्सी ( रास्ना) है, वह अदिति का रूप है और जो बांधने(संनहन) का कार्य है, वह इन्द्राणी देवी का है । शतपथ ब्राह्मण १४.२.१.८ के अनुसार यज्ञ कर्म में इडा रूपी गौ के दोहन के समय उसे बांधने वाली रस्सी को अदिति की रास्ना और इन्द्राणी का उष्णीष(शिरोवस्त्र, पगडी ) कहा गया है । इसी प्रकार का संनहन कर्म यज्ञ में दीक्षा के समय यजमान – पत्नी की कटि में योक्त्र बांधते समय भी होता है ( शतपथ ब्राह्मण १.३.१.१३) । यह संनहन कर्म इडा रूपी आनन्द को, मद को बांधना, उसे नियन्त्रित करना है । ऐसा प्रतीत होता है कि वैदिक साहित्य के संनहन का पौराणिक साहित्य में प्रस्फुटन नहुषोपाख्यान के रूप में हुआ है । नहुष शब्द की व्युत्पत्ति भी नह – बन्धने धातु से हुई है । पुराणों में वर्णन आता है कि इन्द्राणी ने नहुष की प्रिया बनना इसलिए अस्वीकार कर दिया कि वह मानव है, उसने केवल ९९ क्रतुओँ का ही अनुष्ठान किया है, वह शतक्रतु इन्द्र नहीं है, जबकि इन्द्राणी शची केवल इन्द्र की ही सेवा कर सकती है । नहुष द्वारा शची को प्राप्त करने का उपाय सप्तर्षियों द्वारा वाहित शिबिका में आरूढ होकर शची के पास जाना है । वैदिक साहित्य में सप्तर्षियों का सबसे पहला रूप २ कान, २ आँख, २ नाक व एक मुख के रूप में कहा जाता है । नहुष को इन सात सप्तर्षियों को अपनी शिबिका का वाहक बनाना है, इन्हें विराट रूप प्रदान करना है, इन्हें शची शक्ति की ओर गमन करने के लिए आकृष्ट करना है । लेकिन पौराणिक कथा के अनुसार यह सप्तर्षि ऐसे हैं कि नहुष को इनका ताडन करना पड रहा है । आख्यान का स्रोत अथर्ववेद १.२७ सूक्त प्रतीत होता है जहां प्रथम मन्त्र में ३x७ पृदाकुओं/सर्पों की बाह्य त्वचा(जरायु) द्वारा पापियों की आंखों को अन्धा करने का उल्लेख है (आर्षेय ब्राह्मण ६.२.१.४ में इन्द्राणी के उल्ब और जरायु नामक सामों का उल्लेख आता है । अतः जरायु पर इस दृष्टि से विचार की आवश्यकता है ) । इस सूक्त के चतुर्थ मन्त्र में वाहन को वहन करते समय पादों में स्फुरण होने का उल्लेख है । 

ऋग्वेद १०.८६ अथर्ववेद २०.१२६ सूक्त इन्द्र, इन्द्राणी तथा वृषाकपि के परस्पर संवाद के रूप में है । इस सूक्त की व्याख्या को आरम्भ करने के लिए भाष्यकारों द्वारा निरर्थक कल्पनाएं की गई हैं । ब्रह्म पुराण में वर्णित महाशनि असुर द्वारा इन्द्र का हरण वाला आख्यान इस सूक्त की सम्यक् भूमिका प्रस्तुत करता है । शनि असुर का अर्थ होता है शनैः शनैः गति करने वाला । महाशनि का वध करने वाले वृषाकपि का अर्थ है आनन्द की वर्षा से कंपा देने वाला । कपि का अर्थ मन रूपी वानर भी है । ऋग्वेद के सूक्त में इन्द्राणी इन्द्र के पुत्र वृषाकपि का अस्त/अन्त देखना चाहती है । वह नहीं चाहती कि इन्द्र का मन इन्द्राणी को छोडकर कहीं अन्यत्र आसक्त हो । इसका निहितार्थ होगा कि वृषाकपि द्वारा महाशनि का वध होने के पश्चात् वृषाकपि अवस्था को भी समाप्त करना होता है । श्रौत ग्रन्थों के अनुसार वृषाकपि सूक्त के पश्चात् कुन्ताप सूक्त के पठन का विधान है । यह अन्वेषणीय है कि क्या शची की अवतार द्रौपदी के कुन्ती - पुत्रों की पत्नी बनने और कुन्ताप सूक्त में कोई सम्बन्ध है 

वराह पुराण में इन्द्राणी व मत्सर के सम्बन्ध के उल्लेख के संदर्भ में काम, क्रोध, लोभ, मोह, मद, मत्सर, पाप और पुण्य नामक आठ पाशों का उल्लेख आता है । मद शब्द इन्द्रियों अथवा इन्द्रियातीत रस के लिए है ( जैमिनीय ब्राह्मण १.२१५), जबकि मत्सर का अर्थ होगा इन्द्रियों के स्तर का अतिक्रमण करके सोम रस के सरण करने, फैलने की स्थिति, सम्पूर्ण भक्ति । दूसरे शब्दों में, मद आसुरी व्यक्तित्व से सम्बन्धित है, जबकि मत्सर दैवी व्यक्तित्व से । ऋग्वेद के नवम मण्डल में स्थान – स्थान पर सोम के साथ मत्सर शब्द आता है जिसका सामान्य अर्थ मादनशील किया जाता है । 

ऋग्वेद २.३२.८, अथर्ववेद ७.५१.२, ऋग्वेद ५.४६.८ तथा तैत्तिरीय संहिता ५.६.१८.१ में कुहू, सिनीवाली नामक अमावास्या की देवियों, राका नामक पूर्णिमा की देवी(अनुमति का नाम नहीं आता), वरुणानी, आग्नायी आदि देवियों के नाम एक साथ आते हैं । यह विचारणीय है कि क्या अमावास्या और पूर्णिमा की देवियां इन्द्राणी से पूर्व की अवस्थाएं हैं? शतपथ ब्राह्मण १०.५.२.९ के मण्डल पुरुष उपासना ब्राह्मण में इन्द्र को दक्षिण अक्षि में स्थित पुरुष (तथा इन्द्राणी को सव्य अक्षि में स्थित) कहा गया है जिनका दिव्य मिथुन हृदयाकाश में होता है जिससे परम आनन्द की प्राप्ति होती है । सव्य अक्षि को सोम का रूप कहा जाता है । यह ध्यान देने योग्य है कि इडा का अतिरेक अमावास्या को ही होता है, जबकि इन्द्राणी के संदर्भ में अमावास्या और पूर्णिमा, दोनों के उल्लेख हैं । 

पुराणों में इन्द्राणी देवी से सौभाग्य आदि की कामना के संदर्भ में, वैदिक साहित्य में सार्वत्रिक रूप से इन्द्राणी को सुभगा, अविधवा आदि विशेषण दिए गए हैं ( उदाहरण के लिए, अथर्ववेद २०.१२६.१५, तैत्तिरीय ब्राह्मण ३,७,५,१० आदि) जिनके क्रियात्मक रूप विचारणीय हैं । ऋग्वेद १०.१४५ सूक्त की ऋषिका इन्द्राणी है जो अपने पति इन्द्र की सपत्नों के नष्ट होने की कामना करती है । ऋग्वेद १०.१५९ सूक्त की ऋषिका पौलोमी शची है । 
